
XITATIMENTE XA VUHANGALASAMAHUNGU 

SARS YI HLOHLOTELA VATHORI KU RHUMELA SWESWI TANIHILESWI SIKU 

RO PFALA RA NDZINGANISO WA TIMALI WA MASUNGULO RA TI 31 TA 

NHLANGULA RI NGA KU TSHUNELENI  

Tshwane, 29 Nhlangula 2026 – Vukorhokeri bya Xibalo bya Afrika-Dzonga (SARS) 

byi hlohlotela vathori lava nga se rhumelaka Ntiviso wa Ndzinganiso wa Timali wa 

Masungulo wa Muthori (EMP501) wa 2026 ku endla tano sweswi, laha nkarhi wo 

rhumela wu pfalaka hi ti 31 Nhlangula 2026. 

Vathori va fanele ku ringanisa vuxokoxoko bya vona bya nongoloko wa vuhakeri bya 

vatirhi eka tin'hweti ta tsevu ku sukela hi ti1 Nyenyakulu ku fikela ti 31 Mhawuri 2026, 

ku kasa na mitsengo y Xibalo-Ku-Ya-Hi-Muholo (PAYE), Nkwama wa Ndzindzakhomo 

wa Vupfumalantirho (UIF) na Levhi ya Nhluvukiso wa Vuswikoti (SDL), no tiyisisa 

leswaku vuxokoxoko bya vatirhi na tisetifikheti ta IRP5/IT(a) swi kala swihoxo no 

hetiseka.    

Loko ka ha sale masiku manharhu, SARS yi lemukisa vathori mayelana no tshika 

mirhumelo ku za ku fika tiawara to hetelela no va hlohlotela ku pfumelela nkarhi wo 

enela ku ololoxa swihoxo swa ntiyisiso, mirhumelo leyi aleriweke kumbe 

mikamfambelano leyi nga va sivelaka ku fikelela swiboho hi siku ro pfala.  

Swa nkoka, rhumelo a wu vuli hetiso; endzhaku ko rhumela EMP501, vathori va fanele 

va xiya xiyimo xa rhumelo wa vona na PAYE Dashboard ku tiyisisa loko ndzinganiso 

wa timali wu phurosesiwile kahle.   

Hungu ra SARS eka vathori ri olovile: rhumela, tiyisisa no hetisa, no engetela leswaku 

vulandzelelanawu bya muthori byi seketela ntiyiselo wa swa timali wa Afrika-Dzonga. 

Siku ro pfala ri ta ehenhla ka Xitatimente xa Pholisi ya Mpimanyeto wa Nkarhi wa le 

Xikarhi (MTBPS) xa 2026 na nkongomiso lowu pfuxetiwaka eka ku yiseka emahlweni 

ka timali ta mani na mani ta Afrika-Dzonga. 

Ndzinganiso wa timali wu tlula xiboho xo fayila kambe i xiphemu xa nkoka xa xindzhuti 

xa sisiteme ya xibalo ya Afrika-Dzonga. Ntiviso wun'wana na wun'wana wa nkahoxeko 

wu tiyisa nkoka wa vuxokoxoko lowu sisiteme ya xibalo yi tiseketelaka hi wona no 

hoxa xandla eka ntiyiselo wa swa timali wa tiko ra hina. SARS yi le ku endleni ka 

vulawuri bya xibalo byi va bya ximodeni ku endla vulandzelelanawu byi olova swinene, 



kambe mbevuko wolowo wu ta na langutelo wo vonaka wa leswaku vathori va fikelela 

swiboho swa vona.  Hungu ra hina ku nga si fika ti 31 Nhlangula ri olovile: rhumela hi 

ndlela ya nkahoxeko, tiyisisa mbuyelo no hetisa ntirho. 

Nguva yo Fayila ya Masungulo ya Muthori 2026 yi tlhela yi kombisa ntirho lowu yaka 

emahlweni wa SARS wo endla vulawuri bya xibalo byi va bya ximodeni.   

Mindlandlamuxo eka nguva yo fayila ya masungulo ya sweswi ya PAYE yi katsa 

micinco eka EMP201 na EMP501, tirhekhodo ta swihlovo leswintshwa, mitiyisiso na 

mindlandlamuxo leswi pfuxetiweke eka e@syFile™ Employer.  

SARS yi tsundzuxa vathori leswaku vulandzelelanawu lebyi hlweleke kumbe lebyi nga 

lulamangiki byi nga va paluxela eka mixupulo na ntswalo. Endlelo ra vulandzelelanawu 

ra vukorhokeri bya xibalo ri tumbuluxiwile ku endla swi olova eka vahakelaxibalo ku 

fikelela swiboho swa vona hi ntsakelo, lokohiletlhelo byi vhumbunula 

nkavulandzelelanawu no endla nkavulandzelelanawu wu tika no durha.  

SARS yi khensa vathori lava hetisiseke khale swiboho swa vona no kombela lava nga 

na mitiviso leyi kayiveleke ya EMP501 ku hetisisa sweswi. 

Vuxokoxoko byo engetelela eka phurosese ya Ndzinganiso wa Timali wa Masungulo 

wa Muthori na swilaveko swa kumeka eka webusayiti ya SARS www.sars.gov.za. 

Mayelana na vuxokoxoko hi xitalo, tihlanganise na SarsMedia@sars.gov.za. 

